
SUĠĠERIMENTI

Il-Kumitat għall-Ambjent, is-Saħħa Pubblika u s-Sikurezza tal-Ikel jistieden lill-Kumitat 
għall-Impjiegi u l-Affarijiet Soċjali, bħala l-kumitat responsabbli, biex jinkorpora s-
suġġerimenti li ġejjin fil-mozzjoni għal riżoluzzjoni tiegħu:

1. Itenni l-ħtieġa li nimxu lejn ekonomija b'livell baxx ta' emissjonijiet ta' karbonju; 
jissottolinja l-fatt li l-ekoloġizzazzjoni tal-ekonomiji tal-UE tista' tikkontribwixxi għal 
tkabbir fit-tul, sostenibbli u inklużiv;

2. Jenfasizza li żewġ terzi tas-servizzi pprovduti min-natura, inklużi l-art għammiela, l-ilma 
u l-arja nodfa, qegħdin jonqsu, u t-tisħin globali u t-telf tal-bijodiversità huma qrib il-limiti 
li jekk jinqabżu ma jkunux jistgħu jiġu evitati impatti irriversibbli fuq is-soċjetajiet tagħna 
u l-ambjent naturali;

3. Jirrimarka li t-tkabbir ekonomiku kontinwu huwa possibbli biss jekk jittieħed kont tal-
limitazzjonijiet tal-ambjent; jenfasizza l-fatt, f'dan il-kuntest, li ekonomija ekoloġika u 
ċirkulari tista' tipprovdi soluzzjonijiet għall-ambjent kif ukoll għall-ekonomija u għas-
soċjetà b'mod ġenerali;

4. Jenfasizza li huwa meħtieġ approċċ ta' politika komprensiva biex jiġu indirizzati dawn l-
isfidi, jinbnew ekonomiji Ewropej sostenibbli, reżiljenti għall-kriżijiet u jiġi sfruttat bis-
sħiħ il-potenzjal tal-impjiegi ta' tranżizzjoni ekoloġika tal-ekonomiji tagħna; jistieden lill-
Kummissjoni u lill-Istati Membri jadottaw oqfsa fiskali, finanzjarji u regolatorji 
ambizzjużi u integrati, biex jiġi żgurat investiment sostenibbli, titħeġġeġ l-innovazzjoni 
sostenibbli u, għaldaqstant, jiġi sfruttat bis-sħiħ il-potenzjal tal-impjiegi tat-tranżizzjoni 
ekoloġika;

5. Jenfasizza l-fatt li l-implimentazzjoni sħiħa tal-leġiżlazzjoni ambjentali, kif ukoll it-titjib 
tal-integrazzjoni ambjentali u l-koerenza politika bejn il-politiki settorjali differenti fl-UE, 
huma essenzjali għal mobilizzazzjoni sħiħa tal-potenzjal marbuta mal-ekonomija 
ekoloġika u għalhekk għall-ħolqien ta' impjiegi ekoloġiċi;

6. Jinnota li fir-rapport tagħha tal-2015, l-Aġenzija Ewropea għall-Ambjent tirrimarka li l-
miżuri attwali mhumiex biżżejjed biex jintlaħqu l-għanijiet relatati mal-konservazzjoni 
tal-bijodiversità, it-tnaqqis fl-użu tal-karburanti fossili, u l-ġlieda kontra t-tibdil fil-klima u 
l-evitar tal-impatt tagħha fuq is-saħħa tal-bniedem u l-kwalità tal-ambjent;

7. Jenfasizza li tranżizzjoni lejn soċjetajiet u ekonomiji sostenibbli, inklużi mudelli 
sostenibbli ta' konsum u produzzjoni, tiġġenera l-potenzjal li jinħolqu impjiegi ekoloġiċi 
ġodda u impjiegi eżistenti jiġu mibdula f'impjiegi ekoloġiċi fi kważi s-setturi kollha u tul 
il-katina tal-valur kollha – mir-riċerka sal-produzzjoni, id-distribuzzjoni u l-forniment ta' 
servizz – u f'setturi ta' teknoloġija avvanzata ekoloġika ġdida bħalma huma l-enerġiji 
rinnovabbli kif ukoll l-industriji tradizzjonali bħalma huma l-manifattura u l-kostruzzjoni, 
l-agrikoltura u s-sajd, u s-setturi tas-servizzi bħat-turiżmu, il-forniment tal-ikel, it-trasport 
u l-edukazzjoni; jenfasizza li dan il-potenzjal tal-impjiegi jipprovdi opportunitajiet kemm 
għall-forza tax-xogħol b'ħiliet speċjalizzati kif ukoll għal dik b'ħiliet baxxi;

8. Jirrikonoxxi li t-tranżizzjoni ekoloġika, fl-aħħar mill-aħħar, se jkollha impatt pożittiv fuq 
l-impjiegi, u dan jirrifletti l-fatt li l-attivitajiet ekonomiċi sostenibbli bħall-iffrankar tal-
enerġija jew il-biedja organika jirrikjedu aktar ħaddiema mill-attivitajiet li qegħdin 
jissostitwixxu;

9. Jinnota li t-tranżizzjoni ekoloġika tal-ekonomiji tagħna għandha potenzjal sinifikanti biex 
toħloq impjiegi lokali li ma jistgħux jiġu rilokati, inkluż fis-setturi milquta mill-kriżi 
ekonomika, bħal pereżempju l-effiċjenza enerġetika fis-settur tal-kostruzzjoni;

10. Jinnota li, skont l-Aġenzija Ewropea għall-Ambjent, is-settur tal-prodotti u s-servizzi 
ekoloġiċi kiber b'aktar minn 50 % bejn l-2000 u l-2011, fejn iġġenera aktar minn 
1.3 miljun impjieg li minnu bbenefikaw il-bilanċ tal-esportazzjoni tal-UE u l-
kompetittività ekonomika tagħha;

11. Ifakkar li l-Istati Membri jistgħu jidderogaw mir-regoli li jirregolaw l-għajnuna mill-Istat 
għal skopijiet ambjentali;

12. Iħeġġeġ lill-Istati Membri u lis-settur privat jużaw strumenti bħalma huma l-Ekodisinn, l-
Ekotikketta, l-EMAS u l-akkwist pubbliku ekoloġiku (APE), minħabba li jistgħu 
jappoġġaw l-ekonomija ekoloġika u b'hekk jikkontribwixxu għall-ħolqien ta' impjiegi 
ekoloġiċi; jistieden lill-Kummissjoni tipprovdi għodod ta' gwida biex jinħolqu 
kundizzjonijiet favorevoli tas-suq għall-adozzjoni sħiħa ta' dawn l-istrumenti volontarji;

13. Jistieden lill-Istati Membri biex jiffukaw aktar attenzjoni fuq l-implimentazzjoni tal-
immaniġġjar ambjentali u s-sistemi tal-awditjar ekoloġiċi bbażati fuq l-istandard Ewropew 
(ISO 14000);

14. Jenfasizza l-potenzjal sinifikanti tal-impjiegi tal-ekonomija ċirkolari; jenfasizza l-fatt li t-
titjib tal-effiċjenza fir-riżorsi jista' joħloq bejn 1.4 u 2.8 miljun impjieg fl-Ewropa, u li 
tranżizzjoni għal ekonomija bbażata fuq id-durabilità u t-tiswija tal-prodotti tista' toħloq l-
impjiegi tul iċ-ċiklu tal-ħajja kollha tal-prodott fis-setturi tal-manutenzjoni, it-tiswija, l-
aġġornament u l-użu mill-ġdid; jenfasizza li l-prevenzjoni tal-iskart, l-ekodisinn, l-użu 
mill-ġdid u miżuri simili jaf iġibu frankar nett ta' EUR 600 biljun, jew 8 % tal-fatturat 
annwali, għan-negozji fl-UE, filwaqt li jnaqqsu l-emissjonijiet totali tal-gassijiet serra bi 
2-4 %;

15. Jenfasizza l-fatt li l-implimentazzjoni tal-leġiżlazzjoni eżistenti dwar il-prevenzjoni u l-
immaniġġjar tal-iskart tista' toħloq aktar minn 400 000 impjieg ekoloġiku; ifakkar li 
180 000 impjieg ekoloġiku addizzjonali kien ser jinħoloq minn reviżjoni tad-Direttivi 
dwar l-Iskart li sfortunatament ġew irtirati mill-Kummissjoni; jenfasizza li l-
implimentazzjoni ta' miżuri ta’ effiċjenza enerġetika u ta' tfaddil tista' toħloq sa 2 miljun 
impjieg ekoloġiku, u li 3 miljun aktar jistgħu jinħolqu fis-settur tal-enerġiji rinnovabbli;

16. Jistieden lill-Kummissjoni tonora l-impenn tagħha li tippreżenta, qabel tmiem l-2015, 
proposta ġdida għar-reviżjoni tal-leġiżlazzjoni dwar l-iskart tal-UE bbażata fuq approċċ 
olistiku li: jindirizza l-ħajjiet sħaħ tal-prodott, inkluża l-prevenzjoni tal-iskart; tistabbilixxi 
miri għall-effiċjenza fir-riżorsi tal-UE li jillimitaw il-konsum tar-riżorsi u tal-enerġija, u 
indikatur ewlieni korrispondenti; u tippromwovi l-ekodisinn tal-prodotti sabiex tiffaċilita 
l-użu mill-ġdid u r-riċiklaġġ, filwaqt li jitqies iċ-ċiklu tal-ħajja sħiħa tal-prodott bil-għan li 

tiġi żgurata ġestjoni sostenibbli tal-materjali; jenfasizza l-ħtieġa li jinżammu l-miri ta' 
riċiklaġġ li huma ambizzjużi mill-inqas daqs dawk tal-proposta rtirata; jistieden lill-
Kummissjoni u lill-Istati Membri jippromwovu suq għal materja prima sekondarja wara r-
riċiklaġġ;

17. Jinnota li aktar minn 14-il miljun impjieg fl-Ewropa jiddependu direttament fuq l-
ekosistemi u l-bijodiversità, inklużi l-forestrija, l-agrikoltura u s-sajd; jenfasizza li l-
ekoloġizzazzjoni ta' dawn is-setturi se żżid l-għadd ta' nies li jaħdmu u trawwem ir-
reżiljenza tas-setturi sabiex jiġu promossi impjiegi sostenibbli; jinnota li l-investiment fl-
infrastruttura ekoloġika jipprovdi ħafna benefiċċji soċjali, ekonomiċi u ambjentali, inkluż 
il-ħolqien tal-impjiegi;

18. Jistieden lill-Istati Membri jiżviluppaw programmi li jipproteġu u jsostnu l-ambjent, 
jevitaw u tiġi rimedjata l-instabbiltà idroġeoloġika, jiżviluppaw infrastrutturi ekoloġiċi u 
jikkunsidraw bis-sħiħ il-valur tal-kapital naturali u s-servizzi tal-ekosistema fil-proċess 
tat-teħid tad-deċiżjonijiet; jenfasizza l-ħtieġa li jiġi appoġġat l-iżvilupp sostenibbli fil-
livell lokali u dak reġjonali, minħabba li dan huwa fattur ewlieni għall-impjiegi ekoloġiċi;

19. Jirrikonoxxi li ssir rabta bejn il-produzzjoni agrikola sostenibbli mal-monitoraġġ u l-
protezzjoni tal-bijodiversità fl-irziezet u, sussegwentement, l-użu ta' tikkettar intelliġenti 
għall-prodotti agrikoli biex jiġi mmarkat l-impatt ambjentali tagħhom, ħalli tiġi stimulata 
d-domanda tal-konsumaturi għal prodotti favorevoli għall-bijodiversità, jirrappreżenta 
potenzjal sinifikanti għall-impjiegi ekoloġiċi fiż-żoni rurali tal-UE;

20. Jinnota li l-ġestjoni sostenibbli tal-foresti għandha l-potenzjal reali li toħloq impjiegi 
filwaqt li tikkontribwixxi b'mod attiv lejn il-mitigazzjoni tat-tibdil fil-klima u l-protezzjoni 
tal-bijodiversità;

21. Jistieden lill-Kummissjoni u lill-Istati Membri jneħħu gradwalment is-sussidji diretti u 
indiretti li huma ta' ħsara għall-ambjent, inklużi, iżda mhux limitat għal, dawk għall-
karburanti fossili; jistieden lill-Kummissjoni tiżviluppa mudelli li jistgħu jiġu implimentati 
mill-Istati Membri għal trasferiment tat-tassazzjoni minn fuq ix-xogħol għal fuq it-tniġġis 
ambjentali, u li jitqies l-impatt ambjentali ta' prodotti u servizzi fl-ispirtu tal-prinċipju ta' 
min iniġġes iħallas; jistieden lill-Kummissjoni toħroġ rakkomandazzjonijiet speċifiċi 
għall-pajjiż lill-Istati Membri li jistgħu jikkontribwixxu għall-isforzi biex irawmu l-
impjieg ekoloġiku u jnaqqsu l-impatti ekoloġiċi; jistieden, barra minn hekk, lill-
Kummissjoni tintegra b'mod proattiv il-kunsiderazzjonijiet ambjentali u dawk relatati mal-
klima fis-Semestru Ewropew sabiex tappoġġa l-ħolqien ta' impjiegi ħodor;

22. Jistieden lill-Istati Membri jintroduċu sussidji mmirati u/jew eżenzjonijiet mit-taxxa għal 
negozji ġodda, u għal intrapriżi mikro, żgħar u ta' daqs medju, li jipprovdu oġġetti u 
servizzi li joffru valur miżjud ambjentali għoli, inkluż il-kontenut tal-karbonju mnaqqas 
b'mod ġenerali;

23. Jenfasizza l-opportunitajiet li l-pakkett dwar il-Klima u l-Enerġija 2030 jipprovdi fil-
ħolqien tal-impjiegi u r-rwol futur li l-leġiżlazzjoni ambjentali se jkollha fil-kisba tal-
għanijiet ambjentali fit-tul tal-UE u fil-ħolqien tal-imġjiegi u t-tkabbir ekoloġiku;

24. Jenfasizza li l-politiki għandhom ikunu fit-tul u jinkludu miri ambizzjużi, vinkolanti għall-

effiċjenza fir-riżorsi, it-tnaqqis tal-emissjonijiet ta' gass b'effett ta' serra, l-enerġiji 
rinnovabbli u l-iffrankar tal-enerġija, kif ukoll indikaturi biex jitkejjel il-progress lejn il-
kisba tagħhom; jenfasizza li l-politiki għandhom jimmiraw li jimminimizzaw l-ispejjeż 
ambjentali u soċjali esterni u jistabbilixxu prezz xieraq għall-emissjonijiet ta' gassijiet 
b'effett ta' serra;

25. Jenfasizza l-ħtieġa għall-Istati Membri biex jippreparaw l-ekonomiji tagħhom għal futur 
b'livell baxx ta' karbonju, effiċjenti fir-riżorsi u fl-enerġija, filwaqt li jittieħed kont tar-
riskju possibbli tar-rilokazzjoni tal-impjiegi u l-emissjonijiet tal-karbonju minħabba l-
impatt tal-politiki dwar il-klima;

26. Jistieden lill-Kummissjoni tippreżenta l-proposta tagħha għar-riforma tal-Iskema għall-
Iskambju ta' Kwoti tal-Emissjonijiet (ETS) tal-UE mill-aktar fis possibbli, billi jittieħed 
kont tal-ħtieġa li jiġu protetti l-industriji esposti għal riskju sinifikanti tal-"emissjonijiet 
tal-karbonju";

27. Jistieden lill-Istati Membri jinvestu parti tad-dħul minn irkanti tal-ETS tal-emissjonijiet ta' 
gassijiet b'effett ta' serra bil-ħsieb li jiġu stabbiliti politiki li jgħinu l-adattament għat-tibdil 
fil-klima u jipproteġu l-bijodiversità u l-ħabitats sensittivi u, b'hekk, jiġu ġġenerati l-
impjiegi ekoloġiċi;

28. Jistieden lill-Kummissjoni tindirizza l-impjiegi ekoloġiċi fl-implimentazzjoni tal-Unjoni 
tal-Enerġija;

29. Jistieden lill-UE u lill-Istati Membri jistabbilixxu miri mandatorji għall-iffrankar u l-
effiċjenza enerġetika, u biex isostnu ċ-ċertifikati bojod bħala strument li jiffaċilita l-kisba 
ta' miri ta' ffrankar tal-enerġija tal-UE; jistieden lill-Istati Membri jimplimentaw b'mod 
sħiħ u jinfurzaw id-Direttiva dwar l-Effiċjenza Enerġetika u jibqgħu impenjati biex għall-
inqas jintlaħqu l-miri tal-2030 dwar l-effiċjenza enerġetika;

30. Jistieden lill-Istati Membri jiżviluppaw u jimplimentaw pjanijiet ambizzjużi tal-
immodernizzar għal bini sabiex titjieb l-effiċjenza enerġetika filwaqt li jtaffu l-kriżi 
ekonomika li laqtet is-settur tal-kostruzzjoni, u biex tintlaħaq il-mira tal-UE ta' konsum ta' 
enerġija ekwivalenti għal kważi żero għall-bini ġdid kollu; jistieden, f'dan il-kuntest, lill-
Istati Membri jiżviluppaw mekkaniżmi ta' finanzjament biex jistimulaw investimenti fl-
effiċjenza enerġetika; jistieden lill-Kummissjoni tippreżenta l-inizjattiva tagħha bit-titolu 
"Finanzjament Għaqli għal Bini Intelliġenti" kemm jista' jkun malajr; 

31. Jistieden lill-Istati Membri jagħmlu użu aktar effiċjenti tal-fondi Ewropej, billi 
pereżempju jiffinanzjaw fondi b'interessi baxxi għall-promozzjoni ta' investimenti fl-
enerġija rinnovabbli, l-iffrankar u l-effiċjenza enerġetika, il-ġestjoni tal-iskart u tal-ilma, l-
infrastruttura ekoloġika, il-kwalità tal-arja, ir-restawr u l-preservazzjoni tal-bijodiversità, u 
l-programmi ta' riċerka u żvilupp f'teknoloġiji nodfa innovattivi;

32. Jistieden lill-Istati Membri jisfruttaw bis-sħiħ il-firxa wiesgħa ta' fondi tal-UE u l-
istrumenti finanzjarji disponibbli — bħalma huma l-Fondi Strutturali u ta' Investiment 
Ewropej (FSIE), u l-potenzjalità tal-effett ta' lieva li jistgħu jitrawmu sinerġiji bejniethom 
— biex jiġi żviluppat il-potenzjal għal impjiegi ekoloġiċi; iħeġġeġ lill-Kummissjoni u lill-
Istati Membri jipprijoritizzaw il-finanzjament ta' intrapriżi mikro, żgħar u ta' daqs medju 

permezz ta' investimenti tal-FEIS li jappoġġjaw l-iżvilupp ta' ekonomija ċirkolari u 
ekoloġika u l-ħolqien ta' impjiegi ħodor u sostenibbli; jistieden lill-Kummissjoni u lill-
Istati Membri jużaw ir-reviżjoni postelettorali tal-2016 tal-Qafas Finanzjarju Pluriennali 
(QFP) biex jippromwovu t-tranżizzjoni lejn ekonomija ekoloġika;

33. Jirrikonoxxi li l-SMEs għandhom rwol ewlieni fit-tranżizzjoni lejn ekonomija ekoloġika u 
fil-ħolqien ta' impjiegi ekoloġiċi; jappoġġa l-objettivi tal-Pjan ta' Azzjoni Ekoloġiku għall-
SMEs u l-azzjonijiet tiegħu għall-SMEs sabiex titjieb l-effiċjenza fir-riżorsi, tiġi 
appoġġata l-intraprenditorija ekoloġika, jiġu sfruttati opportunitajiet għal ktajjen tal-valur 
aktar ekoloġiċi u jiġi faċilitat l-aċċess tas-suq għall-SMEs ekoloġiċi;

34. Jirrikonoxxi li l-Fond Ewropew għal Investimenti Strateġiċi (FEIS) jista' jgħin lill-
intrapriżi mikro, żgħar, u ta' daqs medju jimpenjaw ruħhom f'attivitajiet li jinvolvu grad 
għoli ta' innovazzjoni ambjentali u soċjali;

35. Jinnota li d-data tal-Ewrobarometru dwar xogħol ekoloġiku fl-SMEs turi li l-iffrankar tal-
enerġija u t-tnaqqis tal-iskart u l-użu ta' materja prima saru ekonomikament vantaġġużi;

36. Jistieden lill-Kummissjoni tistimula mudelli ġodda tan-negozju, bħal intrapriżi 
kooperattivi, biex iżidu l-effiċjenza tal-produzzjoni u l-proċessi tad-distribuzzjoni, 
jadottaw soluzzjonijiet innovattivi ħalli jiffrankaw ir-riżorsi u joffru prodotti u servizzi 
aktar sostenibbli;

37. Jistieden lill-Kummissjoni u lill-Istati Membri jistabbilixxu banek tad-data dwar korsijiet 
ta' taħriġ għall-iżvilupp ta' ħiliet ekoloġiċi fost l-impjegati, u dwar l-opportunitajiet ta' 
xogħol, u biex jaqsmu l-aħjar prattiki dwar l-impjiegi ekoloġiċi sabiex iżidu l-
opportunitajiet għaż-żgħażagħ, speċjalment fir-reġjuni fejn it-tranżizzjoni lejn ekonomija 
sostenibbli hija sfida partikolari; jistieden lill-Kummissjoni u lill-Istati Membri 
jippromwovu kampanji adegwati ta' informazzjoni dwar l-impjiegi ekoloġiċi;

38. Iħeġġeġ lill-Kummissjoni tistabbilixxi qafas għall-implimentazzjoni tal-miżuri msemmija 
hawn fuq bil-ħsieb li dan iwassal għal ħolqien koerenti tal-impjiegi ekoloġiċi fi ħdan l-
UE.

